
नकली ड्राइविंग लाइसेंस
1529. श्री संजय सेठः 
क्या सड़क परिवहन और राजमार्ग मंत्री यह बताने की कृपा करेंगे किः
(क) क्या बड़ी संख्या में जाली अथवा नकली ड्राइविंग लाइसेंस परिचालन में हैं, और यदि हां, तो क्या सरकार ने इस समस्या के निदान हेतु कोई कदम उठाये हैं;

(ख) यदि हां, तो तत्संबंधी ब्यौरा क्या है;

(ग) क्या सरकार सभी 1300 क्षेत्रीय परिवहन कार्यालयों (आरटीओ) को केन्द्रीय निक्षेपागार से जोड़ने की योजना बना रही है;

(घ) यदि हां, तो क्या इस मुद्दे को परिवहन विकास परिषद की बैठक में उठाया गया था;

(ङ) यदि हां, तो उसका क्या परिणाम निकला; और
(च) सरकार द्वारा बहु लाइसेंसिंग की समस्या के समाधान के लिए क्या अन्य कदम उठाए गए हैं?

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क) से (च):   सड़क परिवहन और राजमार्ग मंत्रालय द्वारा जाली या डुप्लिकेट ड्राइविंग लाइसेंस से संबंधित केंद्रीकृत आंकड़े नहीं रखे जाते हैं। तथापि, जनवरी, 2015 में राष्ट्रीय सूचना विज्ञान केंद्र (एनआईसी) द्वारा ड्राइविंग लाइसेंस के लिए राष्ट्रीय रजिस्टर पर किए गए एक विश्लेषण के अनुसार, यह पाया गया कि डुप्लिकेट लाइसेंसों की संभावना है। 5 जनवरी, 2015 तक, कुल उपलब्‍ध 6,70,16,851 ड्राइविंग लाइसेंस रिकॉर्डों में से, 7,99,923 समूहों में फैले संभावत: 16,72,138 रिकॉर्ड डुप्लिकेट पाए गए थे। इस अभ्यास के अनुसार संभावित डुप्लिकेट का प्रतिशत 2.5 प्रतिशत बनता है। यह जानकारी संबंधित राज्यों के साथ आगे की कार्रवाई के लिए साझा की गई है।
     ड्राइविंग लाइसेंस और वाहन पंजीकरण पर राष्ट्रीय डाटाबेस पहले से ही सृजित किया जा चुका है। राष्ट्रीय सूचना विज्ञान केंद्र (एनआईसी) जिसे सभी राज्यों और संघ-राज्‍य क्षेत्रों में वाहन और सारथी परियोजना के डिजाइन, विकास, कम्प्यूटरीकरण रोल-आउट और रखरखाव का कार्य सौंपा गया है, ने देश भर में वाहन पंजीकरण (वाहन) के लिए और ड्राइविंग लाइसेंस (सारथी) के लिए कोर स्‍कीम/उत्‍पाद की तैनाती के संबंध में लगभग 100 प्रतिशत सफलता प्राप्‍त कर ली है। डाटाबेस को समेकित किए जाने के तत्‍पश्‍चात सभी राज्यों और राष्ट्रीय रजिस्टर (एनआर) के लिए राज्य रजिस्टर (एसआर) की स्थापना की गई। 36 राज्यों/संघ राज्य क्षेत्र प्रशासन की लगभग सभी साइटें जुड़ी हुई हैं। 20 करोड़ से अधिक वाहन रिकॉर्ड और 10 करोड़ ड्राइविंग लाइसेंस रिकॉर्ड राष्ट्रीय रजिस्टर भंडार में उपलब्ध हैं। राज्य परिवहन विभागों और प्रवर्तन एजेंसियों को सभी पंजीकृत ड्राइविंग लाइसेंस (डीएलएस)/पंजीकरण प्रमाण पत्र (आरसी) की त्वरित सत्यापन को सुविधाजनक बनाने के लिए राष्ट्रीय रजिस्‍टर से संबंधित आंकड़ों तक पहुंच प्रदान की गई है और मोबाइल द्वारा अपने पंजीकृत नंबर से एसएमएस भेजकर भी डिजिटलकृत डाटा उपलब्ध कराया गया है।
       लोक सभा द्वारा पारित और वर्तमान में राज्य सभा में विचार और पारित करने हेतु मोटर यान (संशोधन) विधेयक, 2017 में ड्राइविंग लाइसेंस के केंद्रीकृत रजिस्टर का प्रावधान है। इससे ड्राइविंग लाइसेंस परीक्षण प्रक्रिया में सुधार लाने और डुप्लिकेट लाइसेंस को समाप्त करने में मदद मिलेगी।

